
АННОТАЦИЯ 

Сўнгги 2-3 йил мобайнида бутун дунёга ҳавф солаётган коронавирус инфекцияси 
шароитида болалар орасида ҳам юқори ва пастги нафас йўллари касалликлари сонининг 
кесгин ошишига сабаб бўлмоқда. Ушбу мақолада болалар амалиётида шифохонадан ташқари 
пневмонияни (ШТП) ташхислаш ва даволаш алгоритмлари бўйича замонавий ёндашув 
алгоритми берилган. 

Калит сўзлар: шифохонадан ташқари пневмония, педиатрия, болалар, диагностика, 
даволаш, антибиотик терапияси.  

АННОТАЦИЯ 
 В последние 2-3 года отмечается резкий рост числа заболеваний верхних и нижних 

дыхательных путей у детей на фоне коронавирусной инфекции, представляющей глобальную 
угрозу. В статье представлен современный обзор алгоритмов диагностики и лечения 
внебольничной пневмонии (ВП) в педиатрической практике. 

DIAGNOSIS AND TREATMENT OF COMMUNITY-ACQUIRED PNEUMONIA 
(LITERATURE REVIEW) 

ANNOTATION 
 In the last 2-3 years, there has been a sharp increase in the number of upper and lower 

respiratory tract diseases among children in the context of coronavirus infection, which has been a 
global threat. The article provides a modern overview of algorithms for the diagnosis and treatment 
of community-acquired pneumonia (CAP) in pediatric practice. 

Key words: outpatient pneumonia, pediatrics, children, diagnosis, treatment, antibiotic 
therapy. 

 
Охирги йиллардаги маълумотларга асосан ҳамда эришилган ютуқларга қарамасдан 

нафас олиш тизими касалликлари болалар касалликлари орасида етакчи ўринни эгаллайди [1, 
2]. Эрта ва мактабгача ёшдаги болаларда нафас олиш аъзоларининг анато-физиологик 
хусусиятлари, иммун-хотира етишмовчилиги, нафас йўллари инфекцияларнинг юқори 
даражасини белгилайди, шу жумладан пневмонияни ҳам [3].  

Шифохонадан ташқари пневмония (ШТП) ташхисини ўз вақтида (касалликнинг 
дастлабки 3 кунида) тасдиқлаш амбулатор амалиётида етарли даражада эмаслигича қолмоқда 
ва касалликнинг барча ҳолатларида 50% дан камроғини ташкил қилади. Шунинг учун янги 
тиббий технологияларни излаш ва ёндошувларни такомиллаштириш касалликларни эрта 
ташхислаш, хавф омилларини бартараф этиш, диагностика ва даволаш алгоритмларини 
яратиш, бирламчи тиббий ёрдам шифокорлари ва илмий тиббиёт ҳамжамияти олдида турган 
муҳим вазифалардан бўлиб қолмоқда [4, 5].   

Шифохонадан ташқари пневмониянинг этиологияси.  
Ҳозирги босқичда ШТП деб турли хил этиологияли (асосан бактериал) ўткир юқумли 

касалликлар тушунилади. Ўпканинг ўчоқли шикастланиши ва интраалвеоляр экссудация 
билан ифодаланади ҳамда турли даражадаги интоксикация, нафас олиш муаммолари, 
маҳаллий физикал ўзгаришлар ва кўкрак қафаси рентгенограммасида инфилтрацион соянинг 
мавжудлиги билан намоён бўлади. ШТП касалхонадан ташқарида ёки касалхонага 
ётқизилганидан кейин биринчи 72 соат ичида ривожланади [6]. 

Сўнгги йилларда болалик даврида нафас йўлларининг микробиотасини фаол ўрганиш, 
нафас олиш йўллари инфекциялари билан ҳаётнинг турли ёш даврларида унинг фундаментал 
фарқларини аниқлаш имконини берди. Тадқиқот натижаларига кўра, 1-3 ойлик ёшда турли 
хил вируслар ва ичак таёқчаси, CHlamydia trachomatis, Haemophilus influenzae, Staphylococcus 
aureus пастки нафас йўллари инфекцияларининг кенг тарқалган патогенлари ҳисобланади. 
Болаларда 3 ойликдан бошлаб 5 ёшгача, ШТПнинг энг кенг тарқалган қўзғатувчиси 
Streptococcus pneumoniaeдир, бундан ташқари Haemophilus influenzae, Mycoplasma 
pneumoniae, CHlamydophila pneumoniae учрайди. 5 ёшдан каттароқ болаларда атипик 
бактерияларнинг роли сезиларли даражада ошиб боради (M. pneumoniae, C. pneumoniae), S. 
pneumonia устун патоген бўлиб қолади [3].   

Пастки нафас йўллари инфекциялари орасида ШТП микробиотанинг ўзига хос 
хусусияларидан бири аралаш инфекция ҳисобланади (S. pneumoniae + атипик бактериялар 
бирикмаси, S. pneumoniae+ вируслар, атипик бактериялар+ вируслар, S. pneumoniae + атипик 
бактериялар + вируслар), бу касалликларнинг нозологик шаклларини ўз вақтида ташхислашни 
ва антибиотик терапиясини танлашни қийинлаштиради. Ташхис қўйишда шифокор пастки 
нафас йўлларининг вирусли респиратор инфекциялари ва ШТП фарқланиши мухимлигини 
билиши лозим. Маълумки, вирусли респиратор инфекциялар (биринчи навбатда грипп) ўпка 
яллиғланишининг асосий хавф омили ҳисобланади. Охирги йилларда бир қатор янги илмий 
ишларнинг пайдо бўлиши ўпканинг зарарланишида вирусларнининг патоген шаммлари 
турлари ортиб бораётганини кўрсатмоқда (коронавирус, метапневмовирус ва ҳ.). Шунингдек 

ушбу вирусларнинг (парранда гриппи H5N1, чўчқа гриппи H1N1) замбуруғлар билан 
ассосцияланиши оғир респиратор синдромга олиб келмоқда [7, 8]. 

Бироқ, ўпка тўқималарида фақат вируслар келтириб чиқарадиган патологик 
ўзгаришларни бирданига пневмония деб аташ мумкин эмас, чунки бундай ҳолатларда 
касалликни даволашга ёндашув тубдан фарқ қилади. Ўпканинг вирусли шикастланишилари 
аниқ интерстициал хусусиятга эга ва қоида тариқасида кенг тарқалган, бактериал 
пневмониядагидек маҳаллий ва инфилтратив эмас [9, 10]. 

Шифохонадан ташқари пневмониянинг диагностикаси.  
Шифохонадан ташқари пневмония – бу касалхонадан ташқарида ёки 

госпитализациядан кейин 72 соат ичида ривожланган пневмониядир (амбулатор, уйда).  
Сўнгги йиллардаги ташхислаш маълумотлари пневмонияга шубҳа қилинган 

беморларда ШТПнинг диагностик мезонлари ва алгоритми ўзгармаганлигини кўрсатмоқда. 
Касалликнинг ташхислаш мезони беморнинг ҳаётий анамнезини тўплашни, шикоятларини 
таҳлил қилишни ва баҳолашни, умумий физикал текширувни ўз ичига олади. Шифокор 
беморнинг ёши, преморбид ҳолати ва даволаш жойига касалликнинг оғирлиги ва асоратларига 
қараб белгиланадиган лаборатория ва инструментал текширувлар мажмуасини индивидуал 
тайинлаши муҳимдир. [1, 2]. 

Шикоятлардан иситма, иштаҳанинг йўқотиш, йўтал, нафас қисилиши, кўкрак ёки қорин 
соҳасидаги оғриқлар кузатилади. Аускултация ва перкуссияда - перкутор товушининг 
маҳаллий қисқариши, нафаснинг маҳаллий сустланиши ёки бронхиал нафас олиш, майда 
пуфакчали нам хириллашлар, крепитация эшитилади. Рентгенограммада ўпка тўқимаси 
яллиғланиши (ўчоқли, ўчоқли қўшилган, сегментар, полисегментар, бўлакли) кузатилади ва 
обструктив бронхит, ўткир бронхиолит, ўткир бронхит касалликлари билан диффенциал 
диагностика ўтказиш керак [8]. Касалхонага ётқизишга кўрсатмалар: 6 ойгача бўлган 
чақалоқлар, касалликнинг оғир кечиши, оғир ёндош касалликлари мавжуд бўлган беморлар, 
ижтимоий кўрсатмалар, антибактериал терапия (АБТ) ўтказилганда 48-72 соатдан кейин 
самара бўлмаслиги [3]. 

Амбулатор шароитида, агар болада ШТП борлигига шубҳа қилинган бўлса, умумий қон 
анализи текширувини ўтказиш, оддий кўкрак қафаси рентгенограммаси ва 
пулсоксиметриясини ўтказиш кифоя. Обструктив синдром мавжуд бўлганда, ташқи нафас 
олиш (спирография ёки бронхофонография) функцияни ўрганиш тавсия этилади [4].  

Микробиологик тадқиқотлар мунтазам амбулатория амалиётда тавсия этилмайди. 
ШТП билан касалланган болаларни касалхонага ётқизишда қонда C-реактив оқсил ва 
прокальцитонин даражасини ўрганиш тавсия этилади. Охирги маркер оғир ШТПда 
антибактериал (АБТ) курсларининг давомийлигини аниқлашга ёрдам беради. Балғамни 
микробиологик текшириш беморларда ШТПнинг эҳтимолий ташхиси ва оғирлашган 
преморбид фон бўлганида шифохона шароитида ўтказилади. 

Пневмониянинг оғир, мураккаб кечиши ҳолатларида микробиологик текширув 
мажбурийдир. Умуман олганда, ушбу тадқиқотлар ҳажми (културал респиратор ва қон 
намуналарини текшириш; атипик бактериялар ва вируслар учун полимераза занжири 
реакцияси (ПЗР), пневмококк инфекцияси, вируслар учун тезкор тестлар) индивидуал 
аниқланади ва фақат ШТП кечиши билан боғлиқ бўлмай, балки тиббиёт муассасаси даражаси 
билан ҳам боғлиқ [3].  

Шифохонадан ташқари пневмонияни даволаш. 
ШТП билан оғриган болаларни даволаш комплекс бўлиб адекват АБТ (микробларга 

қарши воситаларни буюриш), оптимал нафас олишни қўллаб-қувватлаш, антибактериал 
бўлмаган дори-дармонларни беморнинг умумий ахволидан келиб чиққан ҳолда индивидуал 
тайинлаш ва бирламчи ва иккиламчи профилактика замонавий чора-тадбирларни амалга 
оширишни ўз ичига олади. Беморнинг сурункали касалликларини кучайишини ўз вақтида 
аниқлаш ва даволаш ҳамда преморбид фон шароитларини яхшилаш долзарб вазифалардандир. 

Бугунги кунда пневмонияни даволашда пенициллинлар, цефалоспоринлар ва 
фторхинолонлар асосий антибактериал дори-воситалари бўлиб қолмоқда. Бироқ, рўйхатда 

келтирилган барча фторхинолонларни 18 ёшгача бўлган беморларда қўллаш ман этилган. 
ШТПни даволаш бўйича замонавий хорижий қўлланмаларда амоксициллин асосий танлов 
препарати сифатида кўрилади. Россиянинг Педиатрия респиратор жамияти клиник 
кўрсатмаларига биноан, АБТ ШТПни даволашда индивидуал тарзда танланади, патогенга 
нисбатан препаратларни табиий фаоллиги ва эхтимолий резистентлиги, касалликнинг оғир 
кечиши, айрим дориларни қўллашга қарши кўрсатмалар борлиги инобатга олинади [1, 7].  

Клиник амалиётда, айниқса амбулатор шароитларда, АБТ эмпирик тарзда танланади. 
Антибактериал препаратлар пневмониянинг прогнозига сезиларли таъсир кўрсатади, шунинг 
учун ишончли ташхис қўйилганда ҳам, ШТПнинг эҳтимолий ташхиси билан ҳам 
антибиотиклардан фойдаланишни дарҳол бошлаш керак.   

Касалхонага ётқизишга кўрсатмалари бўлмаган амбулатор шароитда даволанаётган 
барча болаларда ва касалхонага касалликнинг ўрта оғирлиги билан ётқизилган беморларда 
антибактериал дори-воситаларини per oral шаклларидан фойдалланиш мақсадга мувофиқдир. 
Оғир пневмония билан касалхонага ётқизилган болаларга одатда АБТ парентерал усулда ёки 
босқичма-босқич усули қўлланилади (инфекцион токсикознинг бутун даври учун (3-5 кун) 
парентерал юборилади, сўнгра шу антибактериал воситаларнинг per os шаклларига ўтилади) 
[11, 12]. 

Далилларга асосланган тиббиёт тамоилларига мувофиқ олиб борилган тадқиқотларда 
амоксициллиндан фойдаланиш самараси оғир асоратланмаган пневмонияда  
бензилпенициллин ёки ампициллинни томир ичига юборилишидан кам эмаслиги исботланган 
[3, 7]. 

Болаларда АБТни амбулатория шароитида ўтказишда тана вазни ва ёшини ҳисобга 
олган ҳолда препаратни аниқ дозалаш имконини берувчи усуллардан бири бу энтерал усул 
ҳисобланади. Болаларда энтерал АБТ қўллашда дисперс таблеткалар, сироплар ва оғиз 
суспензиялари қўлланилиши мумкин. Суюқ дори шаклларини қўллашнинг юқори камчилиги 
дозалашда кузатиладиган хатоликлардир. Дисперс таблеткалар суюқ дозалаш шаклларига 
муқобил бўлиб хизмат қилади. Уларни қўллашда дозалаш хатоси хавфи сезиларли даражада 
паст бўлади, чунки дисперс таблетка - таблеткада суспензиянинг 1 дозасини ташкил қилади. 
Дисперс таблетка қабул қилишдан олдин дарҳол оз миқдорда сувда эритилади ва бола ичиши 
учун қулай суспензия ҳолатида берилади. Жаҳон соғлиқни сақлаш ташкилоти ва UNICEF 
(Бирлашган Миллатлар Ташкилотининг Болалар жамғармаси) мутахассислари дисперс 
таблеткаларни болалик даврида кенгроқ қўллашни мақсадга мувофиқ деб ҳисоблайдилар [10, 
12].  

АБТ самарадорлигига таъсир қилувчи муҳим омиллардан бири – бу дори воситаси 
дозасининг хар бир беморга индивидуал тайинлашдадир. Педиатрияда амоксициллиннинг 
ҳозирги вақтдаги стандарт дозаси 45-60 мг/кг/кун, 3 дозага бўлиб буюрилади. 
Амоксициллинни пастроқ дозада буюриш тавсия этилмайди, чунки бу АБТнинг 
самарасизлигига ёки резистентликни ошишига олиб келиши мумкин. Амоксициллиннинг 
оширилган дозаси кунига 80-90 мг/кг ни ташкил қилади ва 3 дозага бўлинади. Агар беморда 
β-лактам антибиотикларига сезувчанлиги кучайган S. pneumoniae штаммлари борлиги хавфи 
мавжуд бўлса амоксициллиннинг дозасини ошириб қўллашда қуйидагилар эътиборга 
олинади: антибиотиклардан 3 ой давомида фойдаланганлиги, оилада мактабгача ёшдаги 
болаларнинг мавжудлиги, болалар муассасаларига қатнаши ва ёки турар жойларига ташриф 
буюриши, узоқ муддатли парваришлаш уйларида болалар ва катталар биргаликда яшашлари 
киради [3, 13]. 

Амоксициллин/клавуланатдан фойдаланиш фақат беморда β-лактамаза ишлаб 
чиқарадиган патогенлар штаммлари хавфи остида бўлса тавсия этилади. Масалан: S. 
aureusнинг деярли барча клиник изолатлари, баъзи штаммлар, H. influenzae (штаммларнинг 
10% дан кўп бўлмаган) баъзи штаммлари ва бошқалар. Беморда β-лактамаза ишлаб 
чиқарадиган патогенлар штаммлари мавжудлиги учун хавф омилларига қуйидагилар киради: 
грипп пайтида ёки ундан кейин пневмония (S. aureus хавфи), бронхиал астма, қандли диабет, 
сурункали бронхит каби жиддий бирга келадиган касалликларнинг мавжудлиги ҳамда юқори 

нафас йўллари касалликларининг амоксициллин билан АБТ ўтказилганда муваффақияцизлиги   
[14, 15, 16].   

Атипик бактериялар томонидан чақирилган пневмониянинг клиник симптомлари – 
интоксикация белгиларининг йўқлиги, кучли йўтал, ассимметрик нам хириллашлар, 
бронхообструктив синдром, юқори нафас йўллари катарал ўзгаришлари, рентгенограммада 
аниқ чегараларсиз ногомоген соя, умумий қон анализида минимал ўзгаришларнинг йўқлиги 
ва бошқалар, шунингдек, ПЗР ва серодиагностиканинг ижобий натижалари киради. Бундай 
турдаги пневмонияни даволашда азитромицин 10 мг/кг кунига 1 махал – 5 кун, джозамицин 
40–50 мг/кг кунига 2-3 махал 4-5 кун, кларитромицин 15мг/кг кунига 2 махал 4-5 кун, 
мидекамицин 20–50 мг/кг кунига 2-3 махал – 10- 14 кун буюрилади. 

АБТни ўтказишда S. pneumoniaeнинг 14-, 15-мер макролидларига (кларитромицин, 
азитромицин) сезувчанлигининг тез ривожланишини алоҳида инобатга олиш керак. Сўнгги 
йилларда бу кўрсаткич Россия Фидерацияси ҳамда Марказий Осиё давлатлари орасида 20-30% 
гача кўтарилди [17]. Шунинг учун макролидлар амбулатория амалиётида бошланғич терапия 
сифатида қўлланилмаслиги керак [17, 18, 19]. 

ШТПда АБТнинг оқилона давомийлиги масаласи мунозарали бўлиб қолмоқда. Чунки 
АБТ курсининг давомийлигини аниқлашда шифокорнинг қарорига таъсир қилувчи 
омилларнинг гетерогенлиги (боланинг ёши, коморбид касалликларнинг мавжудлиги / 
йўқлиги, оғирлик даражаси), даволаниш курси, асоратлар (аллергик мойиллик ва бошқалар), 
индивидуал ёндошувни назарда тутади [20, 21]. Аксарият мутахассислар кўпчилик болаларда 
асоратланмаган ШТПда антибиотиклардан фойдаланиш муддати 7-10 кундан ошмаслиги 
кераклигини таъкидлашади. АБТ самарадорлик мезони клиник симптомларнинг 
регрессиясидир (тана ҳароратининг 37,2 ° C гача доимий пасайиши ёки камида 2 кун давомида 
нормаллашиши, интоксикация белгилари ва нафас этишмовчилигининг йўқлиги, умумий қон 
анализининг нормаллаштиришга аниқ тенденция - лейкоцитлар <10 × 109 / л, нейтрофиллар 
<80%, таёқчасимон<6%) [19, 22]. 

Шунингдек терапиянинг бошқа йўналишларига қуйидагилар киради: оксигенотерапия 
(сатурация 92-94% пасайса), инфузион терапия болаларга per oral ва оғир ахволдаги 
беморларга парентерал тайинланади, вирусларга қарши препаратлар қўлланилмайди (оғир 
вирусли пневмонияда биринчи 3 кунда берилади), адъювант терапия сифатида оғир ахволдаги 
беморларда глюкокортикостероид гормонлар, талаб бўйича антипиретиклар қўлланилади. 
Балғамсиз йўталда мукоактив препаратлар, обструктив синдромда бронхолитиклар, аллергик 
ҳолатларда антигистамин препаратлари, ошқозон-ичак касалликлари мавжуд бўлса 
пробиотиклар қўлланилади [9, 20, 23]. 

Шифохонадан ташқари пневмониянинг диспансер назорати. 
ШТПни ўтказган болалар 1 йил мобайнида педиатр ёки оилавий шифокорнинг 

диспансер кузатувида бўлишлари керак. Йил мобайнида кўриклар сони боланинг ёшига мос 
равишда ўтказилади: 3 ойгача бўлган болалар – биринчи 6 ойда 2 марта ойига, кейин 1 ёшгача 
1 марта ойига, 3–12 ой – 1 марта ойига, 1–3 ёшда – 1 марта 1,5 ойда, 3 ёшдан катта – 1 марта 
кварталда [12, 17]. 

Шифокорга ташриф даврида умумий кўрув ва нафас органлари текширувининг тахлил 
қилишдан ташқари, мажбурий комплекс умумий қон анализи, кўрсатмаларга кўра, ташқи 
нафас олиш функциясини баҳолашни ўз ичига олади. Рентген текширувини йилига 2 марта 
ўтказиш мақсадга мувофиқдир. Кўрсатмаларга кўра пулмонолог билан маслаҳатлашилади ва 
ўпканинг компютер томографияси амалга оширилади.  

Юқори ва пастки нафас йўлларининг интеркуррент респиратор инфекцияларининг 
олдини олишга қаратилган профилактика чораларига алоҳида эътибор берилиши керак. 
Носпесифик чора-тадбирлар соғлом турмуш тарзи тамойилларига риоя қилиш, боланинг 
ёшига ва индивидуал хусусиятларига мос равишда мунтазам жисмоний фаолиятни ўз ичига 
олади.  

Респиратор инфекциялар билан тез-тез касалланувчи болаларда такрорланиш хавфи 
мавжуд бўлганда режалаштирилган тарзда дори-дармонларни қўллаш мақсадга мувофиқдир 

(интерферон индукторлари, бактериал лизатлар, клиник гомеопатия препаратлари, нафас 
олиш гимнастикаси комплекслари билан физиотерапия машқлари, массаж ва бошқалар). 
Дори-дармонларни профилактик режаси туман педиатрик (оилавий шифокори) томонидан 
пулмонолог билан биргаликда тиббий кўрикнинг бутун даври учун тузилади [3, 17, 18]. 

Касалликнинг махсус профилактика чора-тадбирлари мажмуасига миллий эмлаш 
календар режаси асосида пневмококк инфекциясига қарши мажбурий эмлаш кўзда тутилади 
[3, 15, 16]. Календар режа бўйича эмланиш вақтига тўғри келган болада нафас йўллари 
касалликлари (ёки бошқа касалликлар) билан касалланса бемор тузалганидан сўнг бир ой 
ўтгач иммунологик комиссиянинг қарорига асосан эмлаш учун рухсат берилади.  

Хулоса. Пастки нафас йўлларининг инфекциялари бўйича янги клиник маoлумотлар ва 
илмий тадқиқот натижаларининг тўпланиши, нафас йўлларининг микробиотаси ва 
касалликларнинг хавф омиллари тўғрисидаги тушунчанинг чуқурлаштирилиши, диагностика 
ва даволаш алгоритмларини яратиш, мавжуд клиник кўрсатмалар ва тавсияларни доимий 
равишда қайта кўриб чиқишни белгилаб берди. АБТни ўтказиш алгоритмларининг 
мавжудлиги, оилавий шифокорларга (умумий амалиёт шифокорларига) микробларга қарши 
дори-дармонларни танлашни оптималлаштириш ҳамда ШТП терапия комплексини 
шакллантириш имконини беради. Бу эса ўз навбатида пастки нафас йўлларининг 
инфекциялари бўлган болаларга тиббий ёрдам кўрсатиш сифатини яхшилайди. 

